
Duitser gearresteer ná
drama op WB­vlug
Richard Roberts

Port Elizabeth. – Asof dit nie erg
genoeg was dat sy span verloor
het nie, moes ’n Duitse
sokkertoeris gister hier
in die hof verskyn.

Mnr. Jorg Mardos het
glo so kwaad geword
toe ’n SAL Express-vlug
nie in Durban kon land
nie dat hy ’n beman-
ningslid van die vlieg-
tuig aangerand het. Hy
en sy gesin sou die half-
eindstryd tussen Duits-
land en Spanje in Dur-
ban gaan kyk het.

Daar was nie eergis-
teraand genoeg spasie
vir al die vliegtuie op die King
Shaka- internasionale lughawe
nie. Vlug 1339 van SAL Express
moes daarom ook na Port Eliza-

beth terugkeer.
Volgens me. Dileseng Koetle,

woordvoerder van die SAL, het
hy glo ’n mansbemanningslid te
lyf gegaan ná die aankondiging

dat hulle sal moet om-
draai.

Mardos (37) is in
hegtenis geneem na-
dat hulle geland het.
Hy is op waarskuwing
vrygelaat en het gister
hier in ’n spesiale
WB 2010-hof verskyn.

Die saak is tot van-
oggend uitgestel sodat
hy met ’n regsverteen-
woordiger kan konsul-
teer. Mardos is nog
nie formeel aangekla
nie, maar sal waar-

skynlik luidens burgerlugvaart-
verordeninge aangekla word.

) Berig oor chaos met vlug­
te op bl. 3.

Mnr. Jorg Mardos

Misdaad
daal skerp
in Jo’burg
en Pretoria
tydens WB
Gloria Edwards

Misdaad in Pretoria en Johan-
nesburg het gedurende WB 2010
aansienlik afgeneem – in sommi-
ge omgewings tot met 70%.

Mnr. Clive Humphrey, bestu-
rende direkteur van die veilig-
heidsmaatskappy ADT in Preto-
ria, het gister gesê veral ge-
weldsmisdaad het oor die hele
Pretoria afgeneem.

“Inbrake by huise in die suide
van Pretoria en Centurion het
aansienlik afgeneem.”

In Johannesburg-Wes het mis-
daadvoorvalle met 70% afge-
neem en in Johannesburg-Oos
met 60%, het mnr. Roy Rawlins,
ADT-hoof in dié stad, gister gesê.

Hy skryf die daling toe aan die
“toename in sigbare polisiëring
wat gepaard gaan met strategie-
se ontplooiing van hulpbronne
vir die WB”.

Volgens kol. Vish Naidoo van
die WB Nasionale Gesamentlike
Operasiesentrum is sowat 55 000
bykomende permanente polisie-
beamptes aangestel in die vyf
jaar voor WB 2010. “Die reservis-
temag is ook versterk.”

Naidoo het bevestig misdaad
het wél gedaal tydens die toer-
nooi, maar kan nog nie die poli-
sie se WB-misdaadstatistieke be-
skikbaar stel nie.

Naidoo het vrese dat misdaad-
vlakke ná die toernooi weer sal
styg, probeer besweer.

Dr. Johan Burger, senior na-
vorser van die Instituut vir Se-
kerheidstudie (ISS), het onlangs
gesê het hy kan nie sien hoe die
polisie dié hoë sigbaarheid ná
WB 2010 sal kan volhou nie.

Volgens hom is alle lede se
verlof tydens die toernooi gekan-
selleer, wat die polisie in dié tyd-
perk in staat stel om alle hulp-
bronne te benut.

“Daar is nie rede tot kommer
nie. Mense moet egter verstaan
dat daaglikse polisiëring op mis-
daadpatroonontledings gegrond
word. Polisiekantore gebruik dié
ontledings om teikenareas te be-
paal en beamptes daarheen te
ontplooi,” het Naidoo gesê.

“Tydens ’n massiewe gebeurte-
nis soos WB 2010 het die polisie
inligting oor presies watter
areas kwesbaar gaan wees en
ontplooi magte daarvolgens.”

Jagter van
Musina
met
gewere
verbind
Julian Rademeyer

G ewetenlose Suid-Afri-
kaanse jagters en safa-
ri-operateurs stroop

Zimbabwe se dierelewe.
Mnr. Johan Roos (44), ’n jag-

ter van Musina, is as een van
die beweerde baasbreine agter
onwettige renosterjag in Zim-
babwe geïdentifiseer.

Roos is ’n veroordeelde wild-
dief.

’n Beeld-ondersoek wys Roos
smokkel jaggewere wat in Suid-
Afrika geroof word en met knal-
dempers toegerus is na Zimbab-
we om renosters in dié land
mee te skiet.
Beeld het vasgestel dat Roos

die afgelope 11 maande in twee
afsonderlike voorvalle in Zim-
babwe positief geïdentifiseer is
as die man wat jaggewere aan
die wilddiewe verskaf en hulle
opdrag gee om renosters te
skiet.

Een van dié jaggewere, ’n
Winchester .375, is verlede jaar
in ’n plaasaanval in Limpopo
geroof. Dit is van ’n knaldemper
voorsien en aan wildstropers in
Zimbabwe gegee. Die gebruik
van knaldempers is onwettig in
Zimbabwe.

Volgens natuurbewarings-
agentskappe word 95% van die
renosters wat onwettig in Afri-
ka gejag word, in Suid-Afrika
en Zimbabwe geskiet. Net 4%
van die gevalle word in Zimbab-
we suksesvol vervolg.

Roos is in Augustus verlede
jaar in Zimbabwe in hegtenis

geneem nadat ’n gewonde wild-
stroper vertel het dat ’n .303
met ’n knaldemper, wat by hom
gevind is, van Roos afkomstig
was.

Roos is toe naby die Beitbrug-
grenspos aangekeer. Hy was
drie dae in die tronk voordat hy
op onverklaarbare wyse vryge-
laat is. Hy is vroeër vanjaar
deur nóg ’n renosterjagter in
Zimbabwe by stropery betrek.
Beeld se oproep na Roos se te-

lefoon is dié week geantwoord
deur ’n man wat homself as Pie-
ter, sy broer, beskryf het.

Hy het gesê sy broer is “totaal
en al onskuldig” en dat sy naam

in Zimbabwe “genoem is deur
’n swarte wat drooggemaak
het”.

Hy het gesê sy broer is tans
“op vakansie in Swaziland”.

Roos se selfoonstate toon aan
dat hy in verbinding met beken-
de Zimbabwiese wildstropers
was. Sy paspoort wys dat hy dié
land meer as 50 keer besoek het
oor ’n tydperk van twee-en-’n-
half jaar.

Supt. Hosiah Mukombero,
Zimbabwiese polisiehoof van
die Beitbrug-grenspos, het al
vroeër beweer Roos is die
“baasbrein” agter ’n wildsmok-
kelsindikaat. Volgens Mukom-
bero is Roos ook betrokke by
die onwettige jag van sebras
waarna hy die velle na Suid-

Afrika smokkel.
Mnr. Charles Davy, ’n gesiene

Zimbabwiese sakeman en ’n
kernbelegger in die Bubye-val-
lei-bewaringsgebied, het gesê
Suid-Afrikaners sit agter “by-
kans 100%” van die onwettige
jag en wildstropery in die suide
van Zimbabwe. Davy is die pa
van Chelsy, prins Harry se mei-
sie.

“Die probleem het einde 2008
begin toe ons 12 renosters ver-
loor het. Totdat ek die eerste
.303 gesien het, het ek nie ge-
weet dit is moontlik om ’n hoë-
snelheid-geweer met ’n knal-
demper toe te rus nie,” sê Davy.

Die smokkelnetwerke kry
hulp van korrupte polisie- en
immigrasiebeamptes.

Mnr. Blondie Leathem, be-
stuurder van Mazunga-safari’s
in Bubye, het gesê die wildstro-
pery word beslis uit die Limpo-
po-provinsie bedryf.

“Die manne wat betrokke is
by sebravelle is ook betrokke
by renosterjag. Dit vat vyf of
ses mans minstens 20 minute
om ’n sebra se vel af te slag.
Hulle het besef die risiko raak
te hoog. Daarom is dit nou re-
nosters: Dit vat vyf minute met
’n mes om die horing te verwy-
der.”

Mnr. Johan Roos, jagter en veroordeelde wildstroper van Musina.

Zim­renosters
uit SA gestroop

’n Zimbabwiese polisieman hou ’n Winchester .375 met ’n knaldemper vas wat by wildstropers gekry
is. Beeld het die wapen teruggespoor na ’n plaasaanval in Limpopo.

Die karkas van ’n renoster wat in
die suide van Zimbabwe doodge­
skiet is deur wildstropers.

Mnr. Hardlife Nkomo, ’n wildstro­
per in Zimbabwe, rook ’n sigaret
nadat hy in die bors gewond is
deur wildbewaarders.

Lees op bl.8: Die geweer, die plaasaanval en ‘die mafia’

Die wilddief


